
2008 is in die hand van die Here
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps. 108:1 (wysie Ps. 147)
Geloofsbelydenis

Wet

Belydenis: Ps. 73:9,10 (p.369)

Gebed

Ps. 105:1,2,3 

Skriflesing en prediking

Gebed

Liefdegawe

Sb 18-6:1,2,3,4,5 

Seëngroet

Skets

Teks: Deuteronomium 34:1,4
Nuwe jaar

Is jy soms bang vir wat voorlê?

Die toekoms is in die hand van die Here

God wys Moses iets van die toekoms

God wys Moses besonderhede wat nie met die oog gesien kan word nie

Sien Kanaän nie net letterlik nie, maar ook figuurlik.

Ook nuwe jaar in hand van God

Die besonderhede van die toekoms is in die hand van die Here
God wys Moses hoe die land ingedeel is, nog voor die indeling in die volgende hoofstukke van Josua gebeur.  God bepaal die toekoms

Geen ding wat plaasvind vind plaas sonder God se beskikking nie.

Die besonderhede van die toekoms is volgens die beloftes van die Here
Wat Moses sien is vervulling van God se beloftes.  God kom altyd sy beloftes na.

God het vir ons ook beloftes gemaak.  Hy kom dit na.  Beloftes soos:


Ek is met julle tot die einde van die aarde


Dra my juk, dit is lig


Sien die vervulling van die hemelse Kanaän aanbreek

'n Nuwe jaar is 'n nuwe jaar uit God se hand.  Laat ons hoopvol wees!

Preek
Geliefdes in ons Here Jesus Christus

Vanoggend is die eerste Sondag van die jaar 2008.  Ja, ons staan aan die begin van ŉ nuwe jaar... ...

Wat hierdie nuwe jaar vir ons gaan inhou – dit weet ons nog nie! Niemand van ons kan immers in die toekoms insien nie.  Die toekoms bly vir ons onbekend – en 'n dinge wat vir ons onbekend is, 

· maak ons soms onseker, 

· maak ons soms selfs bang!  

Ons kan aan die begin van hierdie jaar staan en onseker wees oor die jaar wat vir ons voorlê.

Ons kan aan die begin van hierdie jaar staan en bang wees vir die jaar wat voorlê.

Immers, wat gaan gebeur?
· Op politieke gebied is daar die onsekerheid van ŉ nuwe ANC leier en al die kontroversie wat met hom saamgaan.  
Wat gaan dit alles oplewer?

· Op ekonomiese gebied is daar die hoë oliepryse (hierdie week vir die eerste keer deur die $100 merk) en hoë inflasie.  
Gaan rentekoerse nog verder styg?

· Op veiligheidsgebied is daar die hoë misdaad vlakke.  
Gaan ek en/of my gesin deel van die statistieke word.

Daarby, 
· wat gaan in my werksituasie gebeur?  
· Wat gaan in my kerksituasie gebeur?  

· Wat gaan in my persoonlike lewe gebeur?
Ons weet nie... ...

Maar, Geliefdes, al weet ons nie wat in die toekoms gaan gebeur nie, al weet ons nie wat in hierdie nuwe jaar gaan gebeur nie, beteken dit nie dat ons onseker of bang hoef te wees vir die nuwe jaar nie. 

Kom ons kyk in hierdie preek na vier verskillende fasette kyk van hoe ons as gelowiges na die toekoms behoort te kyk.

Die eerste faset van die toekoms waarna ons kyk, is dat 

ons nie selfgerig (of selfsugtig) na die toekoms moet kyk nie.

Op ŉ ander manier gesê.  As ons na die toekoms kyk, moet ons versigtig wees om nie in die eerste plek ons eie lewens die spilpunt te maak waarom ons toekoms draai nie.  Alles in die toekoms gaan nie oor ons en wat met ons of ons geliefdes gebeur nie.

So sien ons ook in ons teksgedeelte wanneer ons oplet dat alhoewel die Here vir Moses iets van die toekoms in ons teksgedeelte gewys het, Moses self nooit letterlik in daardie toekoms gedeel het nie. Kort nadat die Here iets van die toekoms vir Moses oopgemaak het, het Moses gesterf...

In November het ons ŉ preek gehad oor Moses wat deur die Here gestraf is en nie die volk in die beloofde land kon inlei nie.  Hy moes sterf.  Tog is hy (voordat hy gesterf het) deur die Here die beloofde land vanaf die berg Nebo gewys.  Ons het gesien dat hierdie straf van Moses eintlik genade van die Here aan sy getroue dienaar was.
In ons preek van vanoggend bo ons voort op daardie gebeure.  Maar kom ons verfris net weer ons geheue om mooi te verstaan wat presies in Deuteronomium 34 gebeur het.

Broers en Susters, Deuteronomium 34 is die laaste hoofstuk van die boek Deuteronomium.  Hierdie is ook die laaste hoofstuk van die gedeelte in die Bybel wat vir ons die verblyf van die Israeliete in die woestyn beskryf.  

· Julle sal onthou dat die Here vir Moses geroep het om sy volk uit Egipte te verlos, en dat die volk daarna weens hul ongehoorsaamheid vir veertig jaar in die woestyn moes bly. 

· Alhoewel Moses 'n baie besondere profeet van die Here was (in vers 10 het ons selfs gelees dat van Moses gesê word: “Daar het nie weer 'n profeet in Israel opgetree wat soos Moses was nie” ) was selfs Moses nie volkome aan die Here gehoorsaam nie.  Weens sy ongehoorsaamheid is Moses deur die Here gestraf deurdat die Here bepaal het dat ook Moses nie die Beloofde Land sou intrek nie.   

Ja, ook Moses sou nie Beloofde Land intrek nie.  Hy sou sterf voor die intog plaasvind. 

Uit die aard van die saak moes hierdie verordening van die Here 'n geweldige teleurstelling vir Moses gewees het – 

· al die swaarkry en sweet om die volk uit Egipte te kry, 

· al die pyn en lyding in die woestyn, 

· en dan kan hy nie die finale vrug van voltooiing op sy werk smaak deur die self met die volk die laaste tree tot binne die Beloofde Land te stap nie!

Ons kan ons indink hoedat Moses met die Here oor hierdie saak moes geworstel het.  Hoe graag sou hy nie die voltooiing van die Here se Belofte van inwoning in die Beloofde Land wou beleef nie...  En tog, die Here se verordening het vasgestaan – ingaan kon hy nie!

Gemeente, in Deuteronomium 34 

· staan die volk as't ware voor die poorte van die Beloofde Land.  

· Binnekort sou die volk die Jordaanrivier oorsteek en die Beloofde Land intrek. 

Vanweë die verordening van die Here het Moses geweet dat hy nou sou sterf. Hoe kyk Moses nou na die toekoms?  

Hy kon op een van twee maniere na die toekoms kyk.  

· Sou Moses net selfgerig na die toekoms gekyk het, dan sou dinge vir hom voorwaar donker gelyk het. Uit 'n menslike oogpunt sou hy sterf voor hy vir vervulling van sy lewenstaak sou beleef. Op 'n ander manier gesê: Hy sou nooit die seën van vervulling van sy lewenswerk beleef nie.  

Uit hierdie selfgerigte oogpunt het Moses se toekoms beslis donker gelyk.

· Genadiglik was  daar 'n ander oogpunt waaruit Moses na die toekoms kon kyk.  

Moses het nie selfgerig nie, maar Godgerig na die toekoms gekyk.  

· Daarom dat hy geweet het dat die toekoms nie oor hom nie, maar oor die Here en die Here se planne gaan. 

· Daarom dat Moses homself maar as een klein deeltjie van die groter geheel van die Here se plan met sy volk gesien.  

· En daarom dat as die Here vir Moses vanaf berg Nebo die Beloofde Land wys, dit vir Moses moes gewees het asof hy 

· die vervulling van sy eie lewe sien 

· in die vervulling wat volgens die plan van die Here met die volk sou gebeur het.  

Geliefdes, ons staan aan die begin van 'n nuwe jaar.  

· Hoe kyk jy na hierdie komende jaar? 

· Hoe voel jy oor die jaar wat voorlê?

· Kom ek stel die vraag skerper: Selfs as ek vir jou sou sê dat jy hierdie jaar gaan sterf – hoe sou jy na hierdie komende jaar kyk?

· As jy net selfgerig na die komende jaar kyk, is daar verskeie dinge wat die komende jaar vir jou baie donker kan laat lyk.  

· Maar as jy uit die oogpunt van die plan van die Here met sy mense na die komende jaar kyk, dan kan ons nie anders as om lig te sien nie.

Ons kan nie anders as om lig te sien nie, want die tweede faset waarvolgens gelowiges volgens die Bybel na die toekoms kyk, is om te onthou dat 

die totale toekoms in die hand van die Here vasgehou word.

Die totale toekoms word in die hand van die Here vasgehou, want die totale toekoms behoort aan die Here!

Geliefdes, reeds het ek gesê dat Deuteronomium 34 die laaste hoofstuk in die Bybel is wat fokus op die verblyf van Israel in die woestyn.  

· Israel het nou vir veertig jaar deur die woestyn getrek en staan as't ware voor die poorte van die Beloofde Land.  

· Israel staan voor die poorte van die Beloofde Land, máár Israel is nog nie in die Beloofde Land nie.

Verder, die land was nie leeg nie. Israel kon nie sommer net in die land intrek en daar gaan woon nie.  Daar was ander volke wat in daardie land gewoon het.  Daardie volke sou eers uitgedryf moet word.  En tog, nou 

· (aan die einde van die woestynreis, 

· voor die volk met die intog begin het,

· voor Israel die stryd teen die ander volke aangesê het, 

· voordat die oorloë gevoer is om die Beloofde Land te verower) 

beveel die Here vir Moses om berg Nebo uit te klim. Die Here beveel Moses om berg Nebo uit te klim, want die Here wou Moses die land wys waarbinne sy volk sou gaan woon.  Op 'n ander manier gesê: die Here wou vir Moses die toekoms van sy volk wys.

En wat 'n toekoms was dit nie! 'n Land wat oorloop van melk en heuning(!) –  dit was hul toekoms, al moes daar nog 'n paar oorloë wees voor die volk dit in besit kon neem... ...

Broers en Susters, netnou het ons gehoor dat wanneer ons aan die begin van 'n jaar staan en vorentoe in 'n nuwe jaar inkyk, die toekoms soms vir ons donker kan lyk.  Ons kan selfs bang wees vir dit wat in hierdie jaar voorlê.

Die tweede faset waarvolgens ons na hierdie jaar moet kyk wat voorlê, sê dus dat ons moet onthou dat die toekoms aan die Here behoort.  Al is daar ook vir ons nog (letterlik óf figuurlik) oorloë wat in hierdie jaar voorlê, hoef ons nie in vrees en bewing teen daardie oorloë vas te staar nie.  Ons kan verder as daardie oorloë kyk, 
want (en hierdie is die derde faset waarvolgens gelowiges na die toekoms moet kyk) die toekoms behoort nie net aan die Here nie, 

die besonderhede van die toekoms is deur die Here bepaal.

Geliefdes, doen 'n mens 'n in-diepe studie op Deuteronomium 34, dan val twee dinge op.  

· Die eerste ding wat 'n mens opval is die volgende:  Waar berg Nebo geleë was, is bekend.  Vandag nog kan mens tot op die top van berg Nebo klim en uitkyk oor die land wat die Here duisende jare gelede aan Moses gewys het.  

Doen mens dit egter, dan is dit opvallend dat, alhoewel die meeste van dit wat Moses volgens Deuteronomium gesien het met die oog sigbaar is, daar tog dele was wat nie met die blote oog sigbaar is nie.  Die Here moes dus in 'n visioen vir Moses veel meer gewys het as wat met die blote oog sigbaar is.

· Die tweede ding wat opval is dat die Here die land aan Moses gewys het volgens die areas waar die verskillende stamme sou woon.  

Wat vreemd hieraan is, is dat die uiteindelike verdeling van die land eers maande (selfs jare) later onder leiding van Josua plaasgevind het.  Die Here wys dus aan Moses die besonderhede van die bewoning van die land, nog voor die verdeling plaasgevind het!

Wat leer ons uit hierdie twee dinge?

· Die eerste wat ons leer is dat die Here se gesigsveld veel groter en verder en breër as ons gesigsveld is.  

Wanneer ons na die toekoms kyk, moet ons nie uit ons eie gesigsveld na die toekoms probeer kyk nie.  Ons moet uit die Here se gesigsveld na die toekoms kyk.  

Wanneer ons deur die Here se oë na die toekoms kyk, sien ons verder en heerliker dinge raak as wat ons raaksien wanneer ons met ons eie oë na die toekoms kyk. 

· Die tweede ding wat ons leer is dat die Here reeds die fynste besonderhede van die toekoms uitgewerk het.  Die Here het lankal terug presies bepaal hoe, wat en waar alles sal gebeur.  

Gemeente, aan die begin van die jaar staan ons stil en kyk vorentoe in hierdie nuwe jaar.  

· Sou ons uit ons eie gesigsveld na die toekoms kyk, kan die toekoms dalk donker en moeilik voorkom.

· Kyk ons egter uit die gesigsveld van die Here na die toekoms, dan is die toekoms lig.  God sien immers dinge raak wat ons nie raaksien nie, en God het die fynste besonderhede van elke ding wat gaan gebeur, lankal terug reeds uitgewerk.

Ja, kyk ons na die toekoms uit die Here se gesigsveld, dan is die toekoms vir ons lig, want (die vierde en) laaste faset waarvolgens gelowiges uit ons teks leer om na die toekoms kyk, is om te onthou dat 

die toekoms deur die Here met 'n eed aan sy mense beloof is.

Geliefdes, die land wat die Here aan Moses gewys het, word in vers 4 soos volg beskryf. Die Here is hier aan die woord en sê aan Moses:  Hierdie is die land wat Ek met 'n eed beloof het aan Abraham en Isak en Jakob. 

Wanneer die Here hierdie woorde aan Moses sê, herinner die Here weer vir Moses aan die verbond wat Hy met die aartsvaders gesluit het.  Die Here het aan Abraham en Isak en Jakob en al hulle geslagte beloof dat Hy vir hulle 'n God sal wees en hulle vir Hom 'n volk.  As hulle God sou Hy vir hulle sorg deur onder andere 'n land te gee waar hulle sou kon woon.

Gemeente, deur die eeue het hierdie beloftes van die Here in al hoe meer besonderhede duideliker geword.  Eeue later het die Here hierdie verbondsbeloftes aan alle mense uitgebrei wat deur Jesus Christus in Hom glo.

· Moses was die leier wat die volk uit die slawerny in Egipte na Kanaän moes lei. Maar soos ons gehoor het, was ook Moses feilbaar en moes die Here Hom straf.  

· Jesus was die Leier wat ons uit die slawerny van die sonde moes lei.  Hy was  onfeilbaar en tot die dood gehoorsaam aan sy hemelse Vader. 

Ook vir ons wat in Jesus Christus as ons Leier glo, wag daar 'n Beloofde Land.  Hierdie Beloofde Land is nie 'n spesifieke land hier op aarde nie, maar is die koninkryk van God (met as hoofstad die nuwe Jerusalem) vanwaar die Here self as Koning ons regeer. 

Orals op aarde waar sondaars tot God bekeer en mense tot gehoorsaamheid in God kom, is hierdie koninkryk van God elke dag besig om met krag deur te breek.  Daar kom 'n dag wanneer Jesus terugkom en die nuwe Jerusalem uit die hemel sal neerdaal.  Daardie dag sal die koninkryk van God in sy volkome volheid ons deel wees.

Hierdie is die toekoms wat deur Here aan ons beloof het! ... .... ...
Ter afsluiting

Gemeente, ons staan aan die begin van 'n nuwe jaar.  Hoe kyk ons na hierdie jaar wat voorlê?

· Moenie selfgerig na die toekoms kyk nie.  Kyk na die toekoms uit die gesigspunt van ons Here.

· Die toekoms is in sy hande.

· Die besonderhede van die toekoms het Hy reeds bepaal.

· Die besonderhede van die toekoms is volgens sy beloftes.

· Ja, al is ons dalk bang vir dinge wat voorlê,

· al is ons onseker oor dinge wat gaan gebeur,

weet ons dat ons in die hande van ons Here is.  Ons is deel van sy volk, en as deel van sy volk, weet ons dat die Here ons beste belange op die hart het.

· Kyk daarom verder as dinge wat jou lewe kan donker maak, dinge wat jou onseker en bang maak.

· Sien die hand van die Here agter alles in die nuwe jaar raak.

· En kry moed en hoop vir die jaar wat voorlê.

Ons staan immers aan die begin van 'n nuwe jaar.  Ons is nog 'n jaar nader aan die dag wat God ons volledig ons beloofde land (sy koninkryk) in besit sal laat neem.

AMEN
